REZIME RADA

U radu se analizira semantička struktura pridjeva koji izražavaju emocije i psihofizička stanja u kombinaciji s imenicama koje označavaju dijelove tijela. U prvom dijelu rada predstavljeni su neki rezultati tradicionalne semantike i postavke komponencijalne analize, s posebnim osvrtom na pristup pridjevskim leksemama koje su predmet ovoga rada. U drugom dijelu predstavljene su postavke kognitivne lingvistike koje potvrđuju neadekvatnost principa striktne kompozitivnosti u analizi kombinacija pridjeva i imenice. Zbog toga se nameće potreba da se semantika pridjeva, samim time i metonimijske transformacije evidentne u pridjevskim leksemama koje su predmet ovoga rada sagledava kroz složenu interakciju semantičkih struktura pridjeva i imenice. U trećem dijelu koji predstavlja centralni dio rada analizira se metonimijski potencijal kombinacija pridjeva koji izražavaju emocije i psihofizička stanja i imenica koje označavaju dijelove tijela. Analiza pokazuje da ovi metonimijski izrazi potvrđuju teoriju metonimije kao referentne tačke i relevantnost principa konceptualne integracije i dominantnosti ciljnog značenja.

